
 
 

MANIFESTO 
 

🔥 30 de outubro: en pé por un Servizo de Incendios 
digno e público! 

O persoal do Servizo de Incendios mobilizámonos hoxe xoves 30 de outubro 
en Compostela por un servizo público, digno e con garantías laborais. 

Dende a CIG-Autómica denunciamos a situación de abandono, desigualdade e mala xestión 
que padece o persoal do Servizo de Prevención e Defensa contra Incendios Forestais 
(SPDIF) da Xunta de Galiza. Ano tras ano, tal e como pasou durante as vagas deste verán, 
póñennos en risco de morte a nós e á poboación.  

Reclamamos un Servizo de Extinción de Incendios 100% público e único, onde todo o 
persoal teña as mesmas condicións laborais, se lle garanta a súa saúde e seguridade, e  
dispoña de dignidade laboral e salarial.  

A profesionalización non está en discusión. Non pode volver a suceder o que pasou este 
verán, onde o persoal sen experiencia nin formación axeitada estaba dirixindo o lume ou 
traballando nas brigadas de extinción. Isto é gravisimo, unha grande irresponsabilidade, e 
aínda non houbo dimisións nin ningunha reflexión autocrítica por parte do executivo galego. 
Con propaganda nin se apagan os lumes nin se erradican os problemas do rural!  

Somos quen está na primeira liña, quen arrisca a vida en cada lume, quen sostén o servizo 
con profesionalidade e compromiso. Porén, o noso esforzo non se ve recoñecido pola 
Administración, que continúa ignorando as nosas demandas máis básicas. 

Por iso reivindicamos con forza: 

●​ O aumento do tempo de traballo para o persoal fixo-descontinuo, pasando xa 
dos  8  meses deste ano a 12 meses para o 2026. Queremos estabilidade e 
continuidade no emprego, realizarmos as tarefas de prevención de incendios 
forestais e a restauración urxente e necesaria, xa que a cinza está a envelenar as 
nosas augas. Queremos dar  servizo ás multiemerxencias.​​
 ​  

●​ A extensión do Acordo do persoal funcionario do SPIF ao laboral. A igual 
traballo, igual salario e condicións laborais. Basta de discriminacións entre 
compañeiros e compañeiras que levan a cabo as mesmas tarefas.​
 ​  

●​ A dignidade salarial,  cobrar os complementos a mes vencido e que sexan 
fixos. Non máis caos nas nóminas nin atrasos inxustificados, e a retribución de 
oficio destes complementos nas vacacións e baixas, conforme á nova 
xurisprudencia. ​
 ​  

●​ O remate inmediato do descontrol e a mala xestión do persoal por parte da 
Consellería do Medio Rural na vaga de lumes. A descoordinación e a improvisación 

poñen en risco persoas e territorio. Denunciamos que se contratou persoal en plena 
vaga de lumes sen darlles formación e sen adestramento. HAI QUE REMATAR XA 
COS CONVENIOS DE EXTINCIÓN DOS CONCELLOS E REFORZAR AS 
PROVINCIAS QUE TEÑEN MENOS BRIGADAS E MÁIS LUMES. 

●​ A estabilidade no emprego, e o remate dos contratos descontinuos ou temporais. 
Que finalicen xa cos procesos de estabilización e que teñamos procesos todos os 
anos onde se valore a experiencia; e que haxa orde nos procesos, para que non 
teñamos que andar con exames ou papeis en plena campaña. 

●​ Denunciamos a falla de seguridade e saúde laborais: ​ ​
 
➢​ As condicións das bases do servizo son pésimas.​

 ​  
➢​ Esiximos axilidade na desinfección e reposición dos EPIs, e vehículos.​

 ​  
➢​ Demandamos formación específica axeitada e previa ao comezo do 

traballo.​
 ​  

➢​ Requirimos a axilización dos trámites para a xubilación anticipada. 

 ​  
●​ O cumprimento da Lei básica de persoal bombeiro forestal, que xa ten un ano e 

nada se fixo; e a posta en marcha dun plan de igualdade real e efectiva. 

●​ Que a Xunta deixe de pórlle freo á xubilación anticipada con coeficientes redutores; 
hai que facilitar as xestións e impulsar os procedementos. Non máis atraso nun 
dereito que xa conseguimos nos xulgados hai uns anos e que agora vén de ser 
regulado polo goberno do Estado. ​
 

POR TODO ISTO, NON IMOS PARAR DE LOITAR!  HOXE BERRAMOS BEN FORTE   
NON MÁIS EXPLOTACIÓN, TRABALLO TODO O ANO!  

OS NOSOS SOLDOS NON SON UN XOGO! 

